
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শ্রেষ্ঠ কবিতা

৬৭




‘নোবেল পুরস্কারে’ তোমায় পূজলো বিদেশভূমি,

মোদের প্রেমের পুরস্কারে রইলে বাঁধা তুমি।










শ্রীপঞ্চমীর ভোর








চতুর্থী রাত শেষ হয়ে এলো, কাটে আঁধারের ঘোর,

বাংলার বুকে ধীরে ধীরে জাগে শ্রীপঞ্চমীর ভোর।

পাড়ায় পাড়ায় শুরু হয়ে যায় শিশুদের জাগরণ,

তার সাথে সাথে জেগে ওঠে আজ আমারো কিশোর মন।

ফেলে-আসা সেই অতীতের দিনে ছুটে যেতে চায় প্রাণ,

মনে জাগে সেই ভুলে-যাওয়া স্মৃতি, আনন্দে মহীয়ান;

মনে পড়ে সেই অতি মধুময় দিনগুলি অতীতের,

চঞ্চল মন, চল্ চল্ ফিরে ফেলে-আসা পথে ফের।

স্বপ্নের রচা স্বর্গীয় সেই উৎসবময় পুর,

সেই অঞ্চলে মোর মন চলে আনন্দভারাতুর।

শ্রীপঞ্চমীর প্রভাতে আজিকে ভুলেছি বর্তমান,

ছেলেবেলাকার মধু-এলাকার পাই যেন সন্ধান।



মনে প’ড়ে যায়, রাতে ঘুম নাই, উসখুস করে মন,

প্রথম কাকের ডাকের শব্দে তাড়াতাড়ি জাগরণ।

দলাদলি ভুলে গলাগলি করি’ ছুটেছি ছেলের দল,

খালি পায়ে চলি, গায়েতে জড়ানো চাদর ও কম্বল।

কার বাগানাতে অতসী ফুটেছে, দোপাটি, গন্ধরাজ,

চুপে চুপে ভোরে পাঁচিল ডিঙিয়ে চুরি ক’রে আনি আজ।

তখনো আকাশে আঁধার জড়ানো, ছড়ানো কুহেলীজাল।

মালী ও মালিক ঘুমে অচেতন, কে করিবে গালাগাল!

